
 

 

საქართველო (I კალათა) 

საქართველოს მთავრობა ტრეფიკინგის აღმოფხვრის მინიმალურ სტანდარტებს 

სრულად აკმაყოფილებს. საანგარიშო დროის განმავლობაში მთავრობა კვლავ 

მნიშვნელოვან და ურყევ ძალისხმევას ავლენდა. ამიტომაც, საქართველო I კალათში 

დარჩა. მთავრობის ძალისხმევა მოიცავდა გამოძიებათა და მსხვერპლთა დაცვის 

საერთო აქტივობათა მატებას. მთავრობამ მეტი ეჭვმიტანილის შემთხვევაში აღძრა 

საქმე, გამოავლინა მეტი მსხვერპლი და მათ უფრო ყოვლისმომცველი დახმარება 

აღმოუჩინა. მთავრობამ მსხვერპლთა ამომცნობი მობილური ჯგუფების რაოდენობა 

ოთხიდან ექვსამდე გაზარდა და განაგრძობდა მუშაობას პოტენციურ მსხვერპლთა 

წინსწრებით გამოსავლენად. მართალია, მთავრობა მინიმალურ სტანდარტებს 

აკმაყოფილებდა, მაგრამ ტრეფიკინგის უცხოელი მსხვერპლისაგან სასამართლოს 

დასრულებამდე ქვეყანაში დარჩენას ითხოვდა. ნელი სასამართლო პროცესი, 

სავარაუდოდ, ხელს უშლიდა თანამშრომლობას უცხოელი მსხვერპლის მხრიდან, 

განსაკუთრებით მაშინ, როდესაც მას შინ გამგზავრება სურდა. მთავრობა მისი 

ძალისხმევის შესახებ საკმარის საჯარო ანგარიშს ან ინფორმაციას არ გასცემდა და 

დროდადრო გამჭვირვალობა აკლდა. ამასთან, მუდმივმოქმედი ჯგუფისაგან 

(არასამთავრობოთა და საერთაშორისო ორგანიზაციების წარმომადგენელთა ხუთი 

წევრისგან შემდგარი საბჭო) მსხვერპლის ოფიციალური სტატუსის მოპოვება სულ 

მეტად რთული იყო. მთავრობამ გააფართოვა შრომის ინსპექციის უფლებამოსილება, 

დაუგეგმავ შემოწმებათა ჩატარების უფლების ჩათვლით, მაგრამ შრომის ინსპექციას 

შრომის ზედამხედველობის უფლებამოსილებათა სრულად გასახორცილებლად 

საკმარისი თანამშრომელი, რესურსი და მომზადება არ გააჩნდა.  

 

პრიორიტეტული რეკომენდაციები: 

ენერგიულად გამოიძიეთ, სისხლის სამართლის კოდექსის 143-ე მუხლით 

გაასამართლეთ და დასაჯეთ ადამიანით ვაჭრობაში ჩართული პირები; გააძლიერეთ 

ძალისხმევა მსხვერპლთა, განსაკუთრებით სექსუალური მომსახურების სფეროში 

დასაქმებული პირების, აგრეთვე მოწყვლად შრომით სექტორში დასაქმებული 

ქართველი და უცხოელი პირების პროაქტიულად გამოსავლენად; ხელი შეუწყეთ 

მსხვერპლთა ჩართულობას გამოძიებისა და ბრალდების პროცესში მსხვერპლზე 

ფოკუსირებული სასამართლო პროცედურებით, მათ შორის დისტანციური 

ჩვენებებით, ან მგზავრობისა და სხვა ხარჯების დაფინანსებით, რათა მსხვერპლი 

სასამართლოს დაესწროს; დანერგეთ პროცედურები, რომელიც გააუმჯობესებს 

მუდმივმოქმედი ჯგუფის უნარს, თანმიმდევრულად და ზედმიწევნით ამოიცნოს 

მსხვერპლი; გაზარდეთ სამართალდამცველთა შესაძლებლობები, გამოიძიონ რთული 

საქმეები, მათ შორის, ჩაუტარეთ მოწინავე სწავლება ფულის რეცხვის, 

ორგანიზებული დანაშაულისა და ციფრული მტკიცებულების საკითხებზე; 

გაზარდეთ ტრეფიკინგის საკითხებზე უწყებათაშორისი საკოორდინაციო საბჭოს 

გამჭვირვალობა და მუდმივად გამოაქვეყნეთ ინფორმაცია მთავრობის მიერ 

ტრეფიკინგის წინააღმდეგ მიმართულ ღონისძიებათა შესახებ; უფრო მეტად ჩართეთ 

შრომის ინსპექცია ტრეფიკინგის წინააღმდეგ მიმართულ აქტივობებში და 

გააუმჯობესეთ ინსპექციის შესაძლებლობები და მომზადება მსხვერპლის 

ამოცნობაში; გააუმჯობესეთ ზომები, მათ შორის პროკურორთა და მოსამართლეთა 

ტრენინგები, აქტივების ჩამორთმევა და სამართლებრივი დახმარება, რათა 

მსხვერპლს ზიანი აუნაზღაურდეს; ჩაატარეთ სამიზნე საინფორმაციო კამპანიები 

იმის შესახებ, რომ არსებობს ტრეფიკინგი, არსებობს სამართლებრივი დახმარების 

გზა და დაცვის ხელმისაწვდომი სერვისები დაუცველი ჯგუფებისათვის. 

 

სამართლებრივი დევნა 

მთავრობამ კანონის აღსრულება გააძლიერა. სისხლის სამართლის კოდექსის 142-ე და 

143-ე მუხლების თანახმად, სექს-ტრეფიკინგი და შრომითი ტრეფიკინგი სისხლის 

სამართლის დანაშაულია და ითვალისწინებს შვიდიდან 12 წლამდე თავისუფლების 

აღკვეთას, თუ მსხვერპლი სრულწლოვანია, და რვიდან 12 წლამდე თავისუფლების 

აღკვეთას, თუ მსხვერპლი არასრულწლოვანია. აღნიშული სასჯელები საკმარისად 

მკაცრია და, სექს-ტრეფიკინგის შემთხვევაში, შეესაბამება სასჯელს სისხლის 

სამართლის ისეთი მძიმე დანაშაულისათვის, როგორიცაა გაუპატიურება. 

სამართალდამცველებმა გამოიძიეს 17 საქმე (2018 წელს - 19 საქმე), რომელთაგან 11 - 

სექს-ტრეფიკინგისა და ექვსი შრომის იძულების საქმე იყო, აქედან ხუთი - 

მათხოვრობის იძულება. შედარებისათვის, 2018 წელს გამოიძიეს სექს-ტრეფიკინგის 

10 და შრომის იძულების შვიდი საქმე, აგრეთვე ორი საქმე, რომელიც სექს-

ტრეფიკინგსაც მოიცავდა და შრომის იძულებასაც. წინა საანგარიშო პერიოდში 

დაწყებული გამოძიებები სექს-ტრეფიკინგის ოთხ და შრომის იძულების სამ საქმეზე 

ისევ გრძელდებოდა. მთავრობამ სამართლებრივი დევნა აწარმოა 29 მოპასუხე პირის 

მიმართ (ხუთი 2018 წელს), ამათგან 26 არასრულწლოვანთა სექს-ტრეფიკინგისა და 

სამი მათხოვრობის იძულების საქმეებში. შედარებისთვის, 2018 წელს სამი პირი - 

სექს-ტრეფიკინგისთვის, ორი კი შრომის იძულებისთვის სცნეს დამნაშავედ. 

სასამართლომ სასჯელი მიუსაჯა სამ პირს მათხოვრობის იძულებისათვის (2018 წელს 

სასჯელი მიესაჯა ოთხ პირს სექს-ტრეფიკინგისათვის). ამათგან, ორი პირი  რვა 

წლით თავისუფლების აღკვეთით, ხოლო ერთი კი ცხრა წლით თავისუფლების 

აღკვეთით დაისაჯა. 

მთავრობა რამდენიმე სპეციალურ ქვედანაყოფს აფინანსებდა, მათ შორის 

ტრეფიკინგის და უკანონო მიგრაციის წინააღმდეგ ბრძოლის სამმართველოს 

ცენტრალური კრიმინალური პოლიციის დეპარტამენტში, აგრეთვე მობილურ 

ჯგუფებს შინაგან საქმეთა სამინისტროში. შინაგან საქმეთა სამინისტრომ მსხვერპლთა 

ამომცნობი მობილური ჯგუფების რაოდენობა ოთხიდან ექვსამდე გაზარდა, რათა 

წინსწრებით გამოეკვლია ტრეფიკინგის შემთხვევები და შეემოწმებინა სასტუმროები, 

ბარები, აბანოები, ღამის კლუბები, კაზინოები და სხვა მაღალი რისკის შემცველი 

ბიზნესები. მობილურმა ჯგუფებმა შეამოწმეს 107 ბიზნესი (2018 წელს - 98). შინაგან 

საქმეთა სამინისტროსა და გენერალურ პროკურატურას აჭარის რეგიონში 

საგანგებოდ მომზადებული გამომძიებლებისა და პროკურორების სამუშაო ჯგუფი 

ჰყავდათ. დამკვირვებელთა ანგარიშის თანახმად, სისხლის სამართლის დანაშაულთა 

გამოძიებისა და გასამართლების ნელი ტემპი მსხვერპლს თანამშრომლობაზე გულს 

უცრუებდა. მთავრობა ტრეფიკინგის საქმეთა გამოსაძიებლად რესურსებს ზრდიდა, 

თუმცა მას უფრო მეტად მოწინავე სწავლება სჭირდებოდა, რათა ფულის რეცხვის, 

ორგანიზებული დანაშაულისა და ციფრულ მტკიცებულებათა რთულ საქმეებში 

მსხვერპლის ჩვენება შეგროვებული მტკიცებულებებით გაემყარებინა. წინა წლებში 

დამკვირვებლები იუწყებოდნენ გაუმჭვირვალობის შესახებ, რომელიც ბორდელებში  

პოლიციის რეიდებს ახლდა. უცნობი რჩებოდა ინფორმაცია, თუ რა გადახდათ იმ 

პირებს, რომლებიც პროსტიტუციაში იყვნენ ჩართულნი. 2018 წლის მაისში 

მთავრობამ სისხლის სამართლის კოდექსში სუტენიორების შესახებ ახალი მუხლი 

შეიტანა, რამაც ხელისუფლებას ტრეფიკინგის დანაშაულთა გამოძიება და დამნაშავის 

პასუხისგებაში მიცემა გაუადვილა. მაგრამ ზოგიერთი ექსპერტი აღნიშნავდა, რომ ამ 

მუხლით გათვალისწინებულ ნაკლებად მძიმე სასჯელს, შესაძლოა, მოჰყოლოდა ის, 

რომ ხელისუფლებას ტრეფიკინგში ეჭვმიტანილისათვის ნაკლებად მძიმე ბრალი 

წარედგინა, რადგან სუტენიორობის დამტკიცება უფრო იოლი იყო. ექსპერტებმა 

გამოხატეს წუხილი იმის გამოც, რომ სუტენიორობის საქმეებში ტრეფიკინგის 

მსხვერპლი პირების იდენტიფიცირება, შესაძლოა, ხშირად აღარ მომხდარიყო, თუ 

ხელისუფლება აღნიშნულ საქმეებს ტრეფიკინგის მუხლით აღარ გამოიძიებდა. 

მთავრობა იუწყებოდა, რომ კვლავ ვერ ახერხებდა ტრეფიკინგის საწინააღმდეგო 

ღონისძიებების გატარებას რუსეთის მიერ ოკუპირებულ საქართველოს 

ტერიტორიებზე აფხაზეთსა და სამხრეთ ოსეთში. მთავრობას არ გაუვრცელებია 

ინფორმაცია რაიმე გამოძიების, სასამართლოსა, თუ სასჯელის შესახებ მთავრობის 

მოხელეთა წინააღმდეგ, რომლებიც შესაძლოა ადამიანებით ვაჭრობაში ყოფილიყვნენ 

ჩართულნი. შინაგან საქმეთა სამინისტროს აკადემიის ყველა მსმენელმა ტრეფიკინგის 

საკითხებზე საბაზისო სწავლება გაიარა. მთავრობა, ზოგჯერ საერთაშორისო 

ორგანიზაციებთან თანამშრომლობით, გამომძიებლებს, ფინანსურ გამომძიებლებს, 

პროკურორებს, მოსამართლეებს, შრომის ინსპექტორებს, სასამართლოთა 

თანამშრომლებსა და მსხვერპლთა კოორდინატორებს სწავლებას უტარებდა. 

მთავრობამ დააკმაყოფილა თურქეთიდან და აზერბაიჯანიდან მიღებული 10 თხოვნა 

ორმხრივი სამართლებრივი დახმარების თაობაზე და მსგავსი დახმარებისათვის 

ოთხჯერ მიმართა რუსეთს, უკრაინასა და შეერთებულ შტატებს. მთავრობამ 

მოლდოვას ტრეფიკინგში ეჭვმიტანილი პირი გადასცა. ტრეფიკინგის სხვა საქმეებში 

მან კონგოს დემოკრატიული რესპუბლიკის, რუსეთის, თურქეთისა და უკრაინის 

მთავრობებთან ითანამშრომლა. მთავრობამ თანამშრომლობის შეთანხმებები 

გააფორმა ევროკავშირის სისხლის სამართლის საკითხებში თანამშრომლობის 

სააგენტოსთან (EUROJUST), ჩეხეთის რესპუბლიკასა და საფრანგეთთან, ადგილობრივ 

სამართალდამცველთა დასახმარებლად კი სამი თანამშრომელი საფრანგეთში 

მიავლინა. 

 

დაცვა 

მთავრობამ დაცვის მექანიზმები გააძლიერა. მთავრობამ გამოავლინა 30 მსხვერპლი 

(2018 წელს ხუთი მსხვერპლი). მათგან 24 სექს-ტრეფიკინგის მსხვერპლი იყო, ექვსი - 

შრომის იძულების (2018 წელს სამი სექს-ტრეფიკინგისა და ორი შრომის იძულების 

მსხვერპლი იყო). 28 მსხვერპლი ქალი იყო, ორი - კაცი (2018 წელს ყველა მსხვერპლი 

ქალი იყო). 30-ვე მსხვერპლი არასრულწლოვანი იყო (2018 წელს ორი იყო 

არასრულწლოვანი). მობილურმა და საგანგებო სამუშაო ჯგუფებმა შესაძლო 

ტრეფიკინგის ნიშნებზე შეამოწმეს 651 პირი (2018 წელს - 395 პირი) სექსუალური 

მომსახურების ან შრომის სხვა დაუცველი სექტორებიდან, როგორიცაა სასტუმროები, 

ბარები, ღამის კლუბები და აბანოები. ხელისუფლება გაესაუბრა კიდევ ორ პირს, 

რომელიც მან მაღალი რისკის ჯგუფს მიაკუთვნა (2018 წელს ამგვარი 17 პირი იყო), 

რადგან ისინი შრომის სტანდარტების დამრღვევ ბიზნესებში მუშაობდნენ. 

ხელისუფლებამ საერთაშორისო აეროპორტსა და სასაზღვრო გამშვებ პუნქტებში 

შეამოწმა საქართველოს 2,521 მოქალაქე, რომელიც ტრეფიკინგის ნიშნების გამო სხვა 

ქვეყნებმა გამოაძევეს (2018 წელს გამოაძევეს საქართველოს 3,009 მოქალაქე). 

მთავრობა მსხვერპლთა ამოცნობისათვის კვლავ სახელმძღვანელო პრინციპებს 

იყენებდა: სათანადოდ ეპყრობოდა მსხვერპლთ, სასაზღვრო პუნქტებში მათ 

ტრეფიკინგის შესაძლო ნიშნებზე ამოწმებდა და იყენებდა მსხვერპლზე 

ფოკუსირებულ ინტერვიუს პრაქტიკას. მულტიდისციპლინური ეროვნული 

რეფერალური მექანიზმის საფუძველზე შექმნილი სტანდარტული სამოქმედო 

პროცედურით ხდებოდა მსხვერპლთა ოფიციალური ამოცნობა და მათი შესაბამის 

სერვისებში გადამისამართება. სამართალდამცველებმა ოფიციალურად აღიარეს 

მსხვერპლად ისინი, ვინც გამოძიებაში მონაწილეობას დათანხმდა; მუდმივმოქმედმა 

ჯგუფმა კი შეაფასა და მსხვერპლად აღიარა ისინი, ვინც გამოძიებაში მონაწილეობაზე 

უარი თქვა. აღიარებათა შედეგად მსხვერპლებს ერთნაირი დაცვა და დახმარება 

მიენიჭათ. მუდმივმოქმედი ჯგუფის საბჭოში არასამთავრობოთა და საერთაშორისო 

ორგანიზაციების ხუთი წარმომადგენელი შედიოდა. კანონის თანახმად, საბჭოს 

შეკრებისა და პოტენციური მსხვერპლის შესაფასებლად 48 საათი ჰქონდა. 

სამართალდამცველებმა მსხვერპლად აღიარეს 30-ვე გამოვლენილი პირი (2018 წელს - 

ხუთივე გამოვლენილი პირი). მთავრობამ მუდმივმოქმედი ჯგუფის სამუშაო 

პროცედურები გააუმჯობესა, მაგრამ ექსპერტები ამბობდნენ, რომ მუდმივმოქმედი 

ჯგუფის მეშვეობით მსხვერპლის სტატუსის მოპოვება უკიდურესად რთული იყო. 

მაგალითად, მუდმივმოქმედმა ჯგუფმა არ განიხილა საერთაშორისო 

ორგანიზაციიდან შესული საქმე, რომელიც ეხებოდა ორ პოტენციურ მსხვერპლს 

იძულებით შრომაში ჩართულობის მკაფიო ნიშნებით. 

ოფიციალური სტატუსის მოლოდინში მყოფ პოტენციურ მსხვერპლთ თავდაპირველ 

ფსიქოლოგიურ, სამედიცინო და სამართლებრივ დახმარებას, აგრეთვე დროებით 

თავშესაფარს ხუთ ქალაქში განთავსებული მთავრობის კრიზისული ცენტრები და 

არასამთავრობო ორგანიზაციები სთავაზობდნენ. ამას გარდა, მთავრობას თბილისსა 

და ბათუმში ტრეფიკინგის საწინააღმდეგო თავშესაფრები და მსხვერპლთა 

დახმარების სხვა პროგრამები ჰქონდა. მთავრობამ ტრეფიკინგის საწინააღმდეგო 

თავშესაფრებს 591,000 ლარი (205,920 დოლარი) გამოუყო. შედარებისთვის, 2018 წელს 

თავშესაფრები 548,960 ლარით (191,280 დოლარი) დააფინანსეს. მთავრობა 

უზრუნველყოფდა სამედიცინო დახმარებას, ფსიქოლოგის კონსულტაციას, 

სამართლებრივ დახმარებას, ბავშვთა მოვლის სამსახურს, რეინტეგრაციაში 

დახმარებას და მსხვერპლის ერთჯერად ფინანსურ დახმარებას 1,000 ლარის (350 

დოლარი) ოდენობით. არასრულწლოვანი მსხვერპლი, მეურვის მზრუნველობის, 

განათლებისა და ოჯახში რეინტეგრაციის პროგრამებში მონაწილეობის გარდა, იმავე 

დახმარებას იღებდა, რასაც მთავრობის ზრუნვის ქვეშ მყოფი არასრულწლოვანი 

პირი. მთავრობის თავშესაფრებში მუშაობდნენ ექთანი და ფსიქოლოგი. 

თავშესაფრებს გააჩნდა ცალკე სექციები კაცებისათვის, ქალებისა და ბავშებისათვის. 

თავდაპირველად მსხვერპლს თავშესაფარში დარჩენა სამი თვის განმავლობაში 

შეეძლო. თხოვნის შემთხვევაში, მთავრობას სამთვიანი ვადის გახანგრძლივება 

შეეძლო. მთავრობის თავშესაფრებში ექვსი მსხვერპლი მოათავსეს (2018 წელს - 3 

მსხვერპლი). თავშესაფრის თანამშრომლები მსხვერპლს გარეთ გასვლისას თან 

ახლდნენ, თუმცა მას შეეძლო, ეთხოვა, რომ გარეთ თანმხლები პირების გარეშე 

გასულიყო. საანგარიშო პერიოდის განმავლობაში ერთმა მსხვერპლმა მიიღო 

სამართლებრივი დახმარება, ერთმა - სამედიცინო დახმარება და არავის მიუღია 

ფულადი დახმარება 1,000 ლარი (350 დოლარი). შედარებისათვის, 2018 წელს ხუთმა 

პირმა მიიღო სამართლებრივი დახმარება, ერთმა - სამედიცინო დახმარება და ერთმა 

ფულადი დახმარება 1,000 ლარი (350 დოლარი). მთავრობამ კანონი შეცვალა და 

ამოიღო მუხლი, რომელიც მსხვერპლს ტრეფიკინგის ორგანიზატორისაგან 

სასამართლოს გზით ზიანის ანაზღაურების შემთხვევაში 1,000 ლარის (350 დოლარი) 

ფულადი დახმარების მიღებას უკრძალავდა. საანგარიშო წლის ბოლოს აღნიშნული 

შესწორება პარლამენტს ჯერ არ ჰქონდა მიღებული. დამკვირვებლები პერიოდულად 

სტუმრობდნენ მთავრობის ტრეფიკინგის საწინააღმდეგო თავშესაფრებს, მაგრამ 

ექსპერტები ამბობდნენ, რომ მთავრობის ორ თავშესაფარში მომსახურების ხარისხის 

შეფასებას ვერ ახერხებდნენ, რადგან თავშესაფრის საქმიანობისა და პირობების 

შესახებ დამოუკიდებელი ანგარიში არ არსებობდა. გასულ წლებში დამკვირვებლები 

წერდნენ, რომ მთავრობის თავშესაფრებში ოჯახური ძალადობის მსხვერპლი პირები 

ცხოვრობდნენ, რომ ტრეფიკინგის იდენტიფიცირებული მსხვერპლის რაოდენობა 

დაბალი იყო და თავშესაფრები ტრეფიკინგის მსხვერპლთ საგანგებო მომსახურებებს 

ვერ სთავაზობდნენ.  

მთავრობას არაფერი უთქვამს მსხვერპლთა დასჯის შესახებ იმ უკანონო ქმედებების 

გამო, რომელთა ჩადენა მათ ტრეფიკინგის ორგანიზატორებმა აიძულეს. მთავრობამ 

ერთნაირი მომსახურება შესთავაზა ადგილობრივ და უცხოელ მსხვერპლთ, 

უცხოელებს კი განახლებადი ერთწლიანი ბინადრობის უფლება მიანიჭა, რაც მათ 

კანონიერი დასაქმების შესაძლებლობას აძლევდა. ერთმა მსხვერპლმა ბინადრობის 

უფლება მიიღო (2018 წელს - ოთხმა პირმა). მთავრობას შეეძლო, რეპატრიაციაში 

დახმარებოდა ქართველ მსხვერპლთ საქართველოში დასაბრუნებლად და უცხოელ 

მსხვერპლთ საქართველოდან გამგზავრების სურვილის შემთხვევაში, მაგრამ 

გავრცელებული ინფორმაციით, არცერთ მსხვერპლს არ უთხოვნია რეპატრიაციაში 

დახმარება (2018 წელსაც არცერთს). კანონის თანახმად, სასამართლო დახურულ კარს 

მიღმა უნდა ჩატარდეს, მსხვერპლს კი უფლება აქვს, სასამართლოს მოლოდინში 

ქვეყნიდან წავიდეს. მაგრამ ექსპერტები ამბობდნენ, რომ სამართალდამცველები 

მსხვერპლისაგან სასამართლოს დასრულებამდე ქვეყანაში დარჩენას ითხოვდნენ, რის 

გამოც, სავარაუდოდ, რთულდებოდა მსხვერპლთან თანამშრომლობა, 

განსაკუთრებით უცხოელ მსხვერპლთან, რომელსაც ნელი სასამართლო პროცესის 

გამო შინ დაბრუნება სურდა. სამართალდამცველებს 24 მსხვერპლი დაეხმარა (2018 

წელს - ხუთი). გენერალური პროკურატურის მსხვერპლი-მოწმის კოორდინატორებმა 

მსხვერპლთ გამოძიების დაწყებიდან სასამართლოს დასრულებამდე სამართლებრივი 

დახმარება აღმოუჩინეს. მსხვერპლი-მოწმის კოორდინატორები  რვა მსხვერპლსა და 

10 მოწმეს (2018 წელს ოთხ მსხვერპლსა და 12 მოწმეს) დაეხმარნენ. კანონის თანახმად, 

ნებადართული იყო ჩაწერილი ჩვენების, ან სხვა ტექნოლოგიური საშუალებით 

მიღებული ჩვენების გამოყენება. სასამართლოებს ამგვარი ჩვენებები არ 

გამოუყენებიათ (არც 2018 წელს). კანონი აგრეთვე იძლეოდა უფლებას, რომ 

მსხვერპლი დაცვის სახელმწიფოს პროგრამაში შეეყვანათ. 2018 და 2019 წლებში 

არცერთ მსხვერპლს დაცვის პროგრამაში შეყვანა არ უთხოვნია. დამკვირვებელთა 

განცხადებით, პროკურორები და მოსამართლეები მსხვერპლზე ფოკუსირებულ 

მიდგომას იყენებდნენ, რათა სასამართლოს მსვლელობისას მსხვერპლისათვის 

ხელახალი ტრავმა არ მიეყენებინათ. ტრეფიკინგის ორგანიზატორებს ტრეფიკინგის 

არც ერთი მსხვერპლისათვის ზიანი არ აუნაზღაურებიათ. დამკვირვებლები ხაზს 

უსვამდნენ, რომ დანაშაულებრივი აქტივების ვერგაყინვა და ვერჩამორთმევა ზიანის 

ანაზღაურების მოთხოვნას აბრკოლებდა.  

 

პრევენცია 

მთავრობა კვლავ ატარებდა პრევენციის ღონისძიებებს. ტრეფიკინგთან ბრძოლის 

უწყებათშორისმა საბჭომ 2019-20 წლების ეროვნული სამოქმედო გეგმა შეასრულა, 

მაგრამ დამკვირვებლები კვლავ ამბობდნენ, რომ საბჭოს მთავრობის მიერ გაწეული 

სამუშაოს შესახებ საჯარო ანგარიში არ გამოუქვეყნებია და საკმარისად გამჭვირვალე 

არ იყო. გენერალური პროკურატურა შრომის იძულების საკითხებზე შექმნილ 

სამუშაო ჯგუფს ხელმძღვანელობდა. აღნიშნული ჯგუფი ოთხჯერ შეიკრიბა (2018 

წელს - სამჯერ). მთავრობის მიერ ორგანიზებული საინფორმაციო კამპანიები 

სტუდენტების, მშობლების, უმცირესობათა ჯგუფების, იძულებით ადგილნაცვალი 

პირებისა და არასრულწლოვანებისკენ იყო მიმართული. ამის მიუხედავად, 

საერთაშორისო ორგანიზაციები კვლავ ამბობდნენ, რომ მთავრობას არ სურდა 

ფართომასშტაბიანი საინფორმაციო კამპანიების ჩატარება მთავარ ქალაქებში, რადგან 

ფიქრობდა, რომ ამგვარი კამპანია ტურისტულ ინდუსტრიაზე უარყოფითად 

იმოქმედებდა. მთავრობა განაგრძობდა ტრეფიკინგთან დაკავშირებულ საკითხებზე 

საინფორმაციო ბუკლეტების დარიგებას, მათ შორის სასაზღვრო პუნქტებზე, 

უნივერსიტეტებში, ტურიზმის საინფორმაციო ცენტრებში, მეტროს სადგურებსა და 

ქვეყნის ყველა იუსტიციის სახლში. მთავრობის მოხელეები აფინანსებდნენ და 

მონაწილეობდნენ სხვადასხვა საინფორმაციო კამპანიაში, რომელიც ტელევიზიითა 

და რადიოთი გადაიცემოდა, ან ბეჭდურ მედიაში ქვეყნდებოდა. მთავრობა კვლავ 

აფინანსებდა ტრეფიკინგთან ბრძოლის ცხელ ხაზს შინაგან საქმეთა სამინისტროში, 

აგრეთვე მეორე ცხელ ხაზს სახელმწიფო ფონდში, სადაც ტრეფიკინგის მსხვერპლი 

რეკავდა. ცხელ ხაზებზე ტრეფიკინგთან დაკავშირებული 65 ზარი შევიდა (2018 წელს 

- 69). ხელისუფლებამ პირადობის დამადასტურებელი 14 დროებითი საბუთი 

გადასცა უსახლკარო ბავშვებს და ხუთი საბუთი - ძალადობის მსხვერპლ 

არასრულწლოვან პირებს. შედარებისათვის, 2018 წელს უსახლკარო ბავშვებს 

გადაეცათ პირადობის დამადასტურებელი 19 დროებითი საბუთი, ძალადობის 

მსხვერპლ არასრულწლოვან პირებს - ხუთი საბუთი, აგრეთვე გაიცა პირადობის 

დამადასტურებელი ერთი მუდმივი მოწმობა და ხუთი პასპორტი ტრეფიკინგის 

ცნობილ, ან სავარაუდო მსხვერპლზე. კანონი შრომის უსაფრთხოების შესახებ 2019 

წლის სექტემბერში ამოქმედდა. კანონმა გააფართოვა სამუშაო ადგილზე 

უსაფრთხოებისა და ჯანმრთელობის სტანდარტები, დანერგა დაუგეგმავი 

ინსპექტირება იმის შესამოწმებლად, თუ რამდენად დაცულია სამსახურებრივი და 

ჯანმრთელობის წესები. მაგრამ ექსპერტთა განცხადებით, შრომის ინსპექციას შრომის 

ზედამხედველობის უფლებამოსილებათა სრულად განსახორციელებლად საკმარისი 

თანამშრომელი, რესურსი და მომზადება არ გააჩნდა, მათ შორის შრომის იძულების 

შემთხვევების გამოსავლენად, განსაკუთრებით ბათუმში. ამას გარდა, მთავრობას არ 

გააჩნდა შრომის ნებართვის გაცემის სისტემა მიგრანტი მუშახელისთვის და არც 

დამქირავებელი სააგენტოების ლიცენზირებასა და მონიტორინგს ახდენდა. შრომის 

ინსპექტორებმა შეამოწმეს 149 ბიზნესი (2018 წელს - 135). ამათგან, 133 დაგეგმილი 

შემოწმება იყო, ხოლო 16 - დაუგეგმავი. ერთი საქმე დამატებითი გამოძიებისათვის 

პოლიციას გადაეცა. შრომის ინსპექტორებს არ დაუჯარიმებიათ რომელიმე უცხოური 

დამქირავებელი სააგენტო იმის გამო, რომ მათ არ გასცეს ინფორმაცია საქართველოს 

იმ მოქალაქეთა შესახებ, რომელთაც ქვეყნის გარეთ სამუშაოს პოვნაში დაეხმარნენ 

(2018 წელს - ხუთი ასეთი შემთხვევა დაფიქსირდა). მთავრობა შეეცადა, შეემცირებინა 

მოთხოვნა სექსუალური მომსახურების სფეროში დასაქმებაზე, მათ შორის 

ცნობიერების ამაღლების კამპანიების ჩატარებით. 

 

ტრეფიკინგის აღწერილობა 

როგორც უკანასკნელი ხუთი წლის ანგარიშებშია ნათქვამი, ადამიანის ტრეფიკინგის 

ორგანიზატორები საქართველოში ადგილობრივ და უცხოელ მსხვერპლს უწევდნენ 

ექსპლუატაციას, უცხოეთში კი - საქართველოდან გაყვანილ მსხვერპლს. 

ტრეფიკინგის ორგანიზატორები მსხვერპლს ჩაის გადამამუშავებელ ქარხნებში, 

საავადმყოფოებში, სალონებში, რესტორნებსა და სასტუმროებში კარგად 

ანაზღაურებადი სამსახურების შესახებ ცრუ დაპირებებით ატყუებდნენ. 

ტრეფიკინგის ორგანიზატორები ქართველი ქალებისა და გოგონების სექს-

ტრეფიკინგს ეწეოდნენ ქვეყნის შიგნით, აგრეთვე თურქეთსა და არაბთა 

გაერთიანებულ საემიროებში. საქართველო აგრეთვე სატრანზიტო ქვეყანა იყო 

ქალებისათვის ყირგიზეთიდან, ტაჯიკეთიდან და უზბეკეთიდან, რომელთა 

ექსპლუატაციას თურქეთში ეწეოდნენ. ტრეფიკინგის ორგანიზატორები აჭარის 

რეგიონის ტურისტულ ზონებში, აგრეთვე თბილისისა და ბათუმის მსგავსი დიდი 

ქალაქების საუნებში, ბორდელებში, ბარებში, სტრიპტიზ-კლუბებში, კაზინოებსა და 

სასტუმროებში აზერბაიჯანელი და ცენტრალურ-აზიელი ქალების ექსპლუატაციას 

ეწეოდნენ. ქართველი კაცები და ქალები საქართველოში, თურქეთში, არაბთა 

გაერთიანებულ საემიროებში, ეგვიპტეში, კვიპროსსა და ერაყში იძულებით შრომაში 

იყვნენ ჩართულნი. საქართველოში ქართველ, ბოშა და ქურთ ბავშვებს იძულებით 

ამათხოვრებდნენ და მუქარით დანაშაულის ჩადენას აიძულებდნენ. სექსუალური 

მომსახურების სფეროში დასაქმებული ჩინელი ქალები და მასაჟის სალონებში 

დასაქმებული სამხრეთაღმოსავლეთაზიელი ქალები სექსუალური ტრეფიკინგის 

წინაშე დაუცველნი იყვნენ. არ მოიპოვებოდა ინფორმაცია ადამიანების ტრეფიკინგის 

შესახებ რუსეთის მიერ ოკუპირებულ საქართველოს რეგიონებში, აფხაზეთსა და 

სამხრეთ ოსეთში. მთავრობა და არასამთავრობოები მიიჩნევდნენ, რომ 

ოკუპირებული ტერიტორიებიდან იძულებით ადგილნაცვალი პირები ტრეფიკინგის 

წინაშე განსაკუთრებით დაუცველნი იყვნენ. ზოგიერთმა დამკვირვებელმა შრომის 

იძულების საქმეების შესახებ გადმოცემით იცოდა. 


